
ᓴᖅᑭᑕᖅ:   ᖃᒪᓂᕐᔪᐊᖅ ᑐᒃᑐᖏᑕ ᐅᓄᕐᓂᖏᑦ ᖃᓄᐃᓕᖓᓕᕐᓂᖏᑦ ᐊᒻᒪ ᐱᔭᐅᔪᓐᓇᖅᑐᑦ  

 

ᐱᓕᕆᐊᖑᓯᒪᔪᑦ   

 ᖃᒪᓂᕐᔪᐊᖅ ᑐᒃᑐᖏᑕ ᑐᒃᑑᖃᑎᒃᑲᓐᓂᖏᑦ ᓇᑉᐹᖅᑐᖃᙱᑦᑐᒥᑦ ᑐᒃᑐᐃᑦ ᐅᓄᕈᓐᓃᖅᐹᓪᓕᖅᐳᑦ 

ᓇᓚᐅᑦᑖᖅᑕᐅᓯᒪᔪᑦ ᐅᓄᕐᓂᖏᑦ 494,000−ᖑᓇᓱᒋᔭᐅᓚᐅᖅᖢᑎᒃ ᔫᓂ 1994-ᒥᑦ 348,000-ᖑᓇᓱᒋᔭᐅᓕᖅᖢᑎᒃ 

ᔫᓂ 2008-ᒥᑦ, ᐊᒻᒪᓗᑦᑕᐅᖅ 264,718-ᖑᓇᓱᒋᔭᐅᓕᖅᖢᑎᒃ ᔫᓂ 2014-ᒥᑦ.  ᓇᓗᓇᐃᖅᓯᔾᔪᑎᑦ 

ᐃᕐᓂᐅᕐᓂᖏᓐᓂᒃ, ᐋᓐᓂᐊᖅᑐᑦ ᐅᓄᕐᓂᖏᓐᓂᒃ ᐊᒻᒪ ᓄᕐᕋᖃᕐᕕᓪᓗᐊᑕᖏᓐᓂᒃ ᒪᓕᒃᑐᑦ ᑖᒃᑯᓇᓂ ᖃᐅᔨᔭᐅᔪᓂᑦ. 

 ᖃᒪᓂᕐᔪᐊᖅ ᑐᒃᑐᖏᑕ ᓄᕐᕆᐅᕐᕕᖏᓐᓂᒃ ᐊᔾᔨᓕᐅᖅᑕᐅᓪᓗᑎᒃ ᓈᓴᖅᑕᐅᓯᒪᔪᑦ ᐱᐊᓂᒃᑕᐅᓚᐅᖅᐳᖅ ᔫᓂ 2014-

ᖑᑎᓪᓗᒍ, ᖃᓄᐃᓕᖓᓂᖏᑦ ᖃᐅᔨᓴᖅᑕᐅᓕᕆᓪᓗᑎᒃ ᑭᖑᓂᐊᒍᑦ ᐅᑐᐱᕆ−ᒥ ᐊᕐᕌᒍᖓᓂ. 

 ᐅᓄᖅᑐᑦ ᐊᖑᓇᓱᒃᑏᑦ ᓄᓇᓕᖕᓂ ᐅᖃᖃᑦᑕᓕᖅᐳᑦ ᐅᓄᕐᓂᖅᓴᓂᒃ ᐋᓐᓂᐊᖃᕐᓂᕋᐃᓪᓗᑎᒃ ᐊᒻᒪ 

ᐃᓕᖅᑯᓯᖅᓱᑦᑎᐊᙱᓐᓂᕋᐃᓪᓗᑎᒃ ᖃᒪᓂᕐᔪᐊᖅ ᑐᒃᑐᖏᓐᓂᒃ. ᐃᓚᖏᑦ ᐊᖑᓇᓱᒃᑏᑦ ᐅᖃᖃᑦᑕᖅᓯᒪᒋᕗᑦ ᑐᒃᑐᐃᑦ 

ᐊᑐᐃᓐᓇᐅᔪᑦ ᐅᓄᕈᓐᓃᖅᐹᓪᓕᕐᓂᖏᓐᓂᒃ ᐊᒻᒪ ᓇᒧᙵᖅᐸᓪᓕᐊᓂᖏᑦ ᐱᓗᐊᖅᑐᒥ ᐅᑭᐊᒃᓵᒃᑯᑦ ᐅᐱᕐᙶᒃᑯᓪᓗ. 

 ᓄᓇᕗᒻᒥ ᐊᕕᒃᑐᖅᓯᒪᓂᐅᔪᓂ ᑕᐅᖅᓰᖃᑦᑕᕐᓂᖅ ᑐᒃᑐᓂᑦ ᖃᕋᓴᐅᔭᒃᑯᑦ ᐊᖑᓇᓱᓗᐊᖅᑎᑦᑎᓕᕐᒪᑦ 

ᐱᓗᐊᖅᑕᐃᓕᓂᕐᒧᓪᓗ ᐃᓱᒫᓘᑕᐅᓕᖅᖢᓂ ᑭᕙᓪᓕᖅ ᐆᒪᔪᓕᕆᔨᒃᑯᑦ ᑲᑎᒪᔨᖏᓐᓄᑦ. ᑭᕙᓪᓕᕐᒥ ᐆᒪᔪᓕᕆᔨᒃᑯᑦ 

ᑲᑎᒪᔨᖏᑦ ᐃᓱᒫᓘᑎᖃᖅᐳᑦ ᓄᓇᕗᒻᒥ ᐊᕕᒃᑐᖅᓯᒪᓂᐅᔪᓂ ᓂᕿᓂᒃ ᓂᐅᕐᕈᑎᖃᖅᐸᒃᑐᑦ 

ᐅᓄᕈᓐᓃᖅᐸᓪᓕᐊᔾᔪᑕᐅᖏᓐᓇᕐᓂᐊᕐᓂᖓᓂᒃ. 

 ᐃᓄᐃᑦ ᖃᐅᔨᒪᔭᑐᖃᖏᓐᓂ ᓇᓗᓇᐃᖅᓯᒪᑎᓪᓗᒍ ᐅᓄᕈᓐᓃᖃᑦᑕᕐᓂᖏᑦ ᒪᓕᒃᐳᑦ ᑐᒃᑐᑕᖃᑦᑎᐊᕐᓂᖓᑕ 

ᐊᑯᓂᐅᓂᖓᓂᒃ, ᕿᓂᖅᐸᒃᑐᓂᑦ ᐊᒻᒪ ᐅᔭᕋᖕᓂᐊᕈᒪᔪᓂᑦ ᓄᕐᕋᖃᕐᕕᖕᓂ ᐊᒻᒪᓗ ᐃᓯᕆᐊᕐᕕᓪᓗᐊᑕᖏᓐᓂ 

ᐊᑦᑕᕐᓇᖅᑎᑦᑎᒃᑲᓐᓂᖅᑐᑦ ᓄᕐᕆᐅᕐᓂᖏᓐᓂ ᖃᓄᐃᙱᑯᑖᒐᔭᕐᓂᖓᓂᓗ ᐊᒻᒪᓗ ᐆᒪᔅᓲᔭᕈᓐᓇᕐᓂᖓᓂ ᑖᔅᓱᒪ 

ᐊᓯᖏᓪᓗ ᓅᑉᐸᓪᓕᐊᕙᒃᑐᑦ ᑐᒃᑐᐃᑦ ᐅᓄᕐᓂᖏᓐᓂ, ᐊᑦᑕᕐᓇᖅᑎᑦᑎᓪᓗᑎᒃ ᓯᕗᓂᒃᓴᒧᑦ ᐊᖑᓇᓱᒍᓐᓇᓛᖅᑐᓂᑦ 

ᐊᓐᓇᐅᒪᓇᓱᐊᕐᓗᑎᒃ ᑐᒃᑐᓐᓇᓱᒃᐸᒃᑐᓄᑦ. 

 ᖃᒪᓂᕐᔪᐊᖅ ᑐᒃᑐᖏᑦ ᓄᓇᕗᒻᒥ ᐅᓄᕐᓂᖅᐹᖑᕗᑦ ᑐᒃᑑᖃᑎᒌᓂᑦ. ᑐᒃᑐᐃᑦ ᐊᑭᖃᓪᓗᐊᖅᑐᖅ ᓇᓚᐅᑦᑖᖅᑕᐅᓯᒪᔪᑦ 

$20-25-ᒥᓕᐊᓐ ᐊᕐᕌᒍᑕᒫᑦ ᑭᖑᕝᕕᕐᓗᒍ ᓂᕐᑮᑦ ᐊᑭᖏᑦ ᓂᕿᓯᐅᖅᑎᓄᑦ ᐊᖑᓇᓱᒃᑎᓄᑦ ᓄᓇᕗᒻᒥ, 

ᐅᑭᐅᖅᑕᖅᑐᖓᓂ ᒫᓂᑑᐸ, ᓵᔅᑳᑦᑐᕙᓐ ᐊᒻᒪᓗ ᓄᓇᑦᓯᐊᖅ. 

 ᐱᔪᓐᓇᕐᓂᖃᖃᑎᒌᓄᑦ ᓄᓇᓕᖕᓂ ᐊᐅᓚᑦᑎᓂᕐᒧᑦ ᐸᕐᓇᐅᑎᖓ ᐋᖅᑭᒃᑕᐅᔪᖅ ᑎᕝᔭᓕᐅᑉ ᒥᒃᓵᓂᕐᒥᐅᑕᐃᑦ 

ᑐᒃᑐᖏᓐᓄᑦ ᐊᒻᒪ ᖃᒪᓂᕐᔪᐊᖅ ᑐᒃᑐᖏᓐᓄᑦ ᐊᐅᓚᑦᑎᔨᑦ ᑲᑎᒪᔨᖏᓐᓂ ᒫᓐᓇ ᐊᑐᖅᑕᐅᔪᖅ 

ᐊᑐᓕᖁᔨᔾᔪᑎᓕᐅᕐᓂᐊᕐᓗᑎᒃ ᓄᓇᓕᖕᓄᑦ ᐊᒻᒪ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ ᐱᓪᓗᒍ ᑎᕝᔭᓕᐅᑉ 

ᒥᒃᓵᓂᕐᒥᐅᑕᐃᑦ ᑐᒃᑐᖏᓐᓂᒃ ᐊᒻᒪ ᖃᒪᓂᕐᔪᐊᖅ ᑐᒃᑐᖏᓐᓂᒃ ᐊᐅᓚᑦᑎᓂᕐᒧᑦ ᐅᓄᕐᓂᖏᓐᓂᑦ ᓇᐹᖅᑐᖃᙱᑦᑐᑦ 

ᑐᒃᑐᖏᓐᓂ. 



 

ᒫᓐᓇ ᖃᓄᐃᓕᖓᓕᕐᓂᖓ  

 2017-ᒥ ᐊᒥᓲᓂᖏᓐᓂᒃ ᖃᐅᔨᓴᖅᑕᐅᔪᑦ (288,000 ᖃᓂᒋᔮᓃᑉᐳᑦ ᑐᒃᑐᐃᑦ) ᓇᓗᓇᐃᖅᓯᔪᖅ ᐃᓚᖏᑦ ᐊᒥᓲᓂᖏᑦ 

ᓱᕐᕋᒃᓯᒪᓗᐊᙱᑉᐳᑦ 2014 ᐊᒻᒪ 2017 ᐊᑯᓐᓂᖓᓂ ᑭᓯᐊᓂ ᑕᒪᕐᒥᓕᒫᖅ ᖃᓄᐃᓕᕙᓪᓕᐊᓂᖏᑦ ᐊᒻᒪ 

ᐃᕐᓂᐅᕐᓂᖏᓐᓂᒃ ᓇᓗᓇᐃᖅᓯᔾᔪᑎᑦ ᓇᓗᓇᐃᖅᓯᕗᑦ ᓱᓕ ᐅᓄᕈᓐᓃᖅᐸᓪᓕᐊᖏᓐᓇᕐᓂᖏᓐᓂᒃ. 

 2014-ᒥ ᐊᒥᓲᓂᖏᑦ ᓇᓚᐅᑦᑖᖅᑕᐅᓯᒪᔪᑦ 265,000 ᖃᓂᒋᔮᓃᓐᓇᓱᒋᔭᐅᓚᐅᖅᐳᑦ ᖃᒪᓂᕐᔪᐊᖅ ᑐᒃᑐᖏᑦ 

ᓇᓗᓇᐃᖅᓯᕗᖅ ᑐᒃᑐᖏᑦ ᐅᓄᕈᓐᓃᖅᐹᓪᓕᕐᓂᖏᓐᓂᒃ 24-ᐳᓴᓐᒥᑦ ᑕᐃᒪᙵᑦ ᔫᓂ 2008-ᒥᑦ ᐅᓄᕐᓂᖏᑦ 

ᓇᓚᐅᑦᑖᖅᑕᐅᓯᒪᔪᓂᑦ 344,000 ᖃᓂᒋᔮᓃᓐᓇᓱᒋᔭᐅᓚᐅᖅᖢᑎᒃ ᑐᒃᑐᐃᑦ, ᐅᕝᕙᓘᓐᓃᑦ 4-ᐳᓴᓐᓂᒃ ᐊᕐᕌᒍᑕᒫᖅ 

ᐅᓄᕈᓐᓃᖅᐸᓪᓕᐊᖃᑦᑕᖅᐳᑦ. 

 ᐅᑭᐅᒃᑯᑦ ᓄᕐᕋᐃᑦ ᐆᒪᔪᓐᓇᕐᓂᖏᑕ ᖃᐅᔨᓴᖅᑕᐅᓂᖏᑦ ᐱᓕᕆᐊᖑᓪᓗᓂ ᐊᐃᕆᓕ 2015−ᒥ ᐊᒻᒪ 2016-ᒥ 

ᓇᓗᓇᐃᖅᓯᕗᖅ ᑐᒃᑐᐃᑦ ᐅᓄᕈᓐᓃᖅᐸᓪᓕᐊᖏᓐᓇᖅᑐᑦ ᑲᔪᓯᕙᓪᓕᐊᓂᖏᓐᓂ. 

 ᐊᕙᑎᓕᕆᔨᒃᑯᑦ ᓇᓗᓇᐃᖅᓯᓚᐅᖅᐳᑦ ᑲᑎᓯᒪᕈᓘᔭᑐᐃᓐᓇᕆᐊᖃᕐᓂᖏᓐᓂᒃ ᐅᒃᑯᓯᒃᓴᓕᐅᑉ ᐃᓚᖓᑕ 

ᐊᒻᒪ/ᐅᕝᕙᓘᓐᓃᑦ ᐊᕼᐃᐊᒃ ᑐᒃᑐᖏᑦ ᖃᒪᓂᕐᔪᐊᖅ ᑐᒃᑐᖏᓐᓄᑦ 2017-ᒥ ᐃᕐᓂᐅᕐᕖᑦ 

ᖃᐅᔨᓴᖅᑕᐅᓯᒋᐊᓚᐅᙱᑎᓪᓗᒍ. ᑖᒃᑯᐊ ᑲᑎᙵᕈᓘᔭᓕᖅᑐᑦ ᑐᒃᑐᐃᑦ ᓇᓚᐅᑦᑖᖅᑕᐅᔪᓂᑦ 

ᐅᖓᑖᓄᐊᖅᑎᑦᑎᑐᐃᓐᓇᕆᐊᖃᖅᐳᑦ ᖃᒪᓂᕐᔪᐊᕐᒥ ᓇᓚᐅᑦᑖᖅᑕᐅᑎᓪᓗᒋᑦ. 

 ᐃᓄᐃᑦ ᖃᐅᔨᒪᔭᑐᖃᖏᓐᓂ ᖃᐅᔨᓴᖅᑕᐅᔾᔪᑎᒥᑦ ᖃᒪᓂᕐᔪᐊᖅ ᑐᒃᑐᖏᓐᓄᑦ ᐋᖅᑭᒃᓱᐃᓕᖅᐳᖅ ᐃᓕᓐᓂᐊᕈᑎᓂᑦ 

ᐃᓄᐃᑦ ᖃᐅᔨᒪᔭᑐᖃᖏᑕ ᖃᐅᔨᓴᖅᑎᖏᓐᓂᑦ.   

 

ᑐᓴᕆᐊᕐᕕᐅᓯᒪᔪᑦ 

ᑭᒡᒐᖅᑐᐃᔩᑦ ᐊᕙᑎᓕᕆᔨᒃᑯᓐᓂᙶᖅᑐᑦ ᓄᓇᓕᖕᓄᐊᑲᑕᓚᐅᖅᐳᑦ ᑭᕙᓪᓕᕐᒥ, ᕕᕝᕗᐊᕆ 20 ᐊᒻᒪ 26 ᐊᑯᓐᓂᖓᓂ, 

2018−ᒥ ᐊᖑᓇᓱᒃᑐᓕᕆᔨᒃᑯᓐᓂ ᑲᑎᒪᖃᑎᖃᕆᐊᖅᑐᖅᖢᑎᒃ. ᑭᒡᒐᖅᑐᐃᔩᑦ ᑐᓴᖅᑎᑦᑎᓚᐅᖅᐳᑦ ᖃᒪᓂᕐᔪᐊᖅ 

ᑐᒃᑐᖏᑕ ᖃᐅᔨᓴᖅᑕᐅᔾᔪᑎᖏᓐᓂᒃ, ᐅᒥᖕᒪᓂᒃ ᓈᓴᖅᑕᐅᔪᓂᒃ ᐊᓯᖏᓐᓂᒡᓗ ᐃᓱᒫᓘᑕᐅᔪᓂᒃ ᑐᒃᑐᐃᑦ ᒥᒃᓵᓄᑦ 

ᑭᕙᓪᓕᕐᒥ. ᐅᓂᒃᑳᕆᐊᖅᑐᖅᓯᒪᔪᑦ ᓇᐃᓈᖅᓯᒪᓪᓗᑎᒃ ᖃᐅᔨᓴᕈᑎᖏᑦ ᖃᖓᑦᑎᐊᖅ ᓈᓴᖅᑕᐅᓚᐅᖅᑐᓂᑦ ᐊᓯᖏᓪᓗ 

ᓇᓗᓇᐃᖅᓯᒪᔪᑦ ᑭᕙᓪᓕᕐᒥ ᑐᒃᑐᐃᑦ ᐱᔾᔪᑎᒋᓗᒋᑦ ᐊᖑᓇᓱᒃᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᑐᓂᔭᐅᓚᐅᖅᐳᑦ.  

 

ᐊᑐᓕᖁᔭᐅᔪᑦ 

ᓱᕐᕋᒃᓯᒪᓗᐊᙱᓐᓂᕋᖅᑕᐅᔪᑦ ᕿᓚᒻᒥᐅᓗᐊᕐᓂᖏᓐᓄᑦ 2014 ᐊᒻᒪ 2017 ᐊᑯᓐᓂᖓᓂ, ᐊᕙᑎᓕᕆᔨᒃᑯᑦ 

ᐊᑐᓕᖁᔨᔾᔮᙱᑦᑐᑦ ᖃᓄᑐᐃᓐᓇᖅ ᐊᐅᓚᑦᑎᓂᕐᒧᑦ ᖃᓄᐃᓕᐅᕈᑕᐅᓂᐊᖅᑐᓂᑦ ᑕᒪᑐᒪᓂ ᑭᓯᐊᓂ ᑲᔪᓯᖁᔨᓪᓗᓚᕆᒃᐳᑦ 

ᖃᐅᔨᓴᖅᐸᓪᓕᐊᖏᓐᓇᖁᔨᓪᓗᑎᒃ ᑐᒃᑐᐃᑦ ᐅᓄᕈᓐᓃᖅᐸᓪᓕᐊᓂᖏᓐᓂᒃ. 

 

ᐃᓚᓕᐅᑎᓯᒪᔪᑦ: 
1) ᖃᒪᓂᕐᔪᐊᖅ ᑐᒃᑐᖏᑦ 2017-ᒥ ᓈᓴᖅᑕᐅᓯᒪᔪᑦ ᓇᐃᓈᖅᓯᒪᓪᓗᓂ ᐅᓂᒃᑳᓕᐊᖅ  

